
   Ĕнтĕ ма кĕске çĕр вăрăмланчĕ,

Ĕнтĕ ма канăç çук, ыйхă çук?

Кĕске çĕр пуçăм çиччĕ вăранчĕ —

Телее хурлăхсем сирнĕ чух.



Пиншака пĕркенсе чупса тухрăм,

Çутăлман... Çывăраççĕ çуртсем.

Тем шыратăп... Сăрта утса ухрăм...

Çав-çавах çеç юрлаç шăпчăксем.



Çĕр çинче ахах-сывлăм чĕтренчĕк —

Типĕтейĕ ăна хĕвел çех.

Чĕремре йывăр хуйхă ӳсет-çке —

Уçăлтарĕ чăн тӳр сăмах çех.

 

Эй, çук, çук!.. Кӳренмеççĕ савманшăн,

Юратнишĕн те çук кӳренмех.

Пурпĕр халĕ эп çук ĕнтĕ саншăн,

Эс те çук ĕнтĕ маншăн текех.

  